
UEM Edgenta Catat Pendapatan Suku Ketiga Lebih Rendah
Susulan Persekitaran Operasi Mencabar

- Syarikat mencatat pendapatan suku ketiga TK2020 sebanyak RM482.9 juta dan kerugian
bersih suku pertama sebanyak RM19.4 juta susulan daripada kos yang lebih tinggi akibat
penularan wabak COVID-19 dan pelaksanaan PKPB;

- UEM Edgenta terus memainkan peranan utama dalam menyampaikan perkhidmatan
penting barisan hadapan dan memanfaatkan tempoh ini untuk memberikan tumpuan
kepada memperkasakan penyelesaian berasaskan teknologi untuk menawarkan
perkhidmatan yang lebih baik dalam semua bidang perniagaan.

KUALA LUMPUR, 25 November — UEM Edgenta Berhad (“UEM Edgenta” atau “Syarikat”),
syarikat Pengurusan Aset dan Penyelesaian Infrastruktur terkemuka di rantau ini
mengumumkan keputusan kewangannya yang belum diaudit untuk tempoh sembilan bulan
pertama tahun kewangan 2020 (“9M TK2020") di sini hari ini.

Untuk 9M TK2020, UEM Edgenta melaporkan pendapatan sebanyak RM1.4 bilion dan
kerugian bersih sebanyak RM34.6 juta, berbanding dengan RM1.7 bilion pendapatan dan
RM85.4 juta keuntungan bersih pada 9M TK2019. Sebahagian besar prestasi Syarikat adalah
disebabkan oleh persekitaran operasi yang mencabar akibat penularan wabak COVID-19. Di
samping itu, Syarikat juga telah mengambil langkah untuk melakukan penurunan nilai “one-
off” sebanyak RM50 juta pada separuh pertama TK2020 sebagai sebahagian daripada usaha
untuk penstrukturan semula dan merasionalisasikan perniagaan bukan teras.

Untuk suku ketiga TK2020 (“Q3 TK2020”), UEM Edgenta mencatatkan pertumbuhan
pendapatan suku ke suku kepada RM482.9 juta, berbanding RM448.5 juta pada suku
sebelumnya dan melaporkan kerugian bersih sebanyak RM19.4 juta. Pertumbuhan berturutan
sebanyak 7.7% tersebut adalah sumbangan daripada hasil yang lebih tinggi oleh bahagian
Healthcare Support setelah bermulanya pelaksanaan kontrak serantau dan domestik yang
baharu walaupun berdepan dengan kos operasi yang lebih tinggi pada suku tersebut. Pada
30 September 2020, kunci kira-kira UEM Edgenta kekal kukuh dengan nisbah gearan kasar
sebanyak 0.3x kali.

Pengarah Urusan/Ketua Pegawai Eksekutif UEM Edgenta, Syahrunizam Samsudin berkata,
“Usaha pemulihan kami turut terkesan berikutan kos operasi yang lebih tinggi untuk
menyampaikan perkhidmatan penting di barisan hadapan berbanding sebelumnya. Kami
menyediakan perkhidmatan sokongan penjagaan kesihatan kepada pelanggan kami di

Malaysia, Singapura, Taiwan dan India, dan kekal komited dalam menyampaikan
perkhidmatan untuk memastikan sistem kesihatan di semua negara ini dapat beroperasi tanpa
gangguan, selain memastikan perkhidmatan kami sentiasa berada pada tahap tertinggi setiap
masa dalam menangani penularan wabak COVID-19.”

Walaupun berdepan dengan keadaan operasi yang mencabar dalam Q3 TK2020, bahagian
Healthcare Support UEM Edgenta telah berjaya memperkembangkan perkhidmatan
penjagaan kesihatannya ke Hospital Pantai Cheras, Pusat Perubatan Makhkota di Melaka
dan Hospital Pakar Regency di Johor, serta Alexandra Hospital di Singapura, Chang Gung
Memorial Hospital dan Micron Technology, Inc. di Taiwan.

Di Malaysia, selain menyampaikan perkhidmatan penting, UEM Edgenta turut menyediakan
pelbagai inisiatif dan sumber kepada kerajaan serta masyarakat secara amnya. Ini termasuk
membangunkan Epidemic Management System berasaskan perkomputeran awan (“cloud-
based”) untuk Kementerian Kesihatan Malaysia (“KKM”) dan Pusat Kesiapsiagaan & Respon
Krisis Nasional (“CPRC”), pembinaan kemudahan Unit Rawatan Rapi Intensif Hibrid,
sumbangan ventilator dan sistem pemantauan pesakit serta turut menawarkan kemudahan
ujian saringan COVID-19 secara pandu lalu dan di pusat-pusat saringan untuk Polymerase
Chain Reaction (“PCR ”) dan Kit Ujian Pantas atau Rapid Test Kit (“‘RTK”) di kawasan Lembah
Klang, baru-baru ini.

“Walaupun sekatan perjalanan telah mengurangkan pergerakan di lebuh raya dan jalan raya,
kami tetap meneruskan kerjasama dengan pelanggan kami di bahagian Infrastructure
Services untuk melaksanakan kecekapan berterusan dalam usaha untuk mengoptimumkan
kos. Kami juga mengekalkan pengurusan aliran tunai yang kukuh dan kekal fokus dalam
melaksanakan projek-projek yang diperolehi agar Syarikat dapat terus bertahan dalam
keadaan yang mencabar ini,” tambah beliau.

Menurut Syahrunizam, Syarikat juga memberikan tumpuan kepada pemerkasaan
penyelesaian berasaskan teknologi untuk menawarkan perkhidmatan yang lebih baik dan
menetapkan kedudukan yang kukuh sebagai asas perniagaan untuk persediaan apabila
vaksinasi mula berada di pasaran dan bagi menghadapi ekonomi yang akan kembali stabil
pada pasca-COVID-19.

-Siaran Media Tamat-

Mengenai UEM Edgenta Berhad

UEM Edgenta (www.uemedgenta.com) adalah syarikat Pengurusan Aset dan Penyelesaian Infrastruktur terkemuka di rantau ini
dan anak syarikat UEM Group. Disenaraikan di Pasaran Utama Bursa Malaysia Securities Berhad (KLSE: EDGENTA),
kepakaran kami meliputi bahagian Healthcare Support dan Property & Facility Solutions, serta Infrastructure Services yang
merangkumi penyelesaian untuk lebuh raya dan rel, termasuk pengurusan projek & perkhidmatan kejuruteraan menerusi OPUS
Consultants.

Perkhidmatan menyeluruh UEM Edgenta merangkumi sepanjang kitaran hayat aset termasuk perundingan, perolehan dan
perancangan pembinaan, operasi dan penyelenggaraan serta pengoptimuman, pemulihan dan naik taraf. UEM Edgenta
beroperasi merentasi Malaysia, Singapura, Indonesia, Taiwan, India dan Emiriah Arab Bersatu.

Dikeluarkan oleh UEM Edgenta Berhad pada tarikh seperti yang disenaraikan di atas. Sila hubungi Juliana Jamaluddin
(juliana_jamaluddin@edgenta.com / 012 340 9438) jika anda mempunyai sebarang pertanyaan berkaitan.

